
107

E intanto ommi mediocri o nûlli affæto

Con azzunze do proprio un pittinin

A quanto i sommi liberali han fæto,

Se vantiân d’avanzâli ne-ô cammin

Dô progresso e da gloria un lungo træto;

Coscì vinçeiva l’aquila ô rætin,

Chi ëa portôu in sciä so scheña verso ô çê,

E poi ô sgûava un pö ciù in sciù de lê.


108

Anzi ommi indegni se veddiân desghêugge

Contro ommi illûstri e pin de patrio amô

E calûnnie e pretesti pe arrecchêugge

O frûto do so sangue e do so suô,

Scimili a un calabbron, che pâ ch’ô vêugge

Di ave l'amê senza laoâ con lô,

Pægi do corvo, ch’ô se fa padron,

E ô se veste de ciûmme do pavon.


109

E se godiàn ommi imbecilli ô posto

E l'impiego onorifico e lûcroso,

Che ommi ciù degni han meritôu a costo

Di so proprii vantaggi e do riposo;

Comme ô cûcco pötron, ch’ô mette a sosto

E proprie êuve in to nio sodo e inzegnoso,

Che a son de giamminâ seia e mattin

Atri oxelli han formôu pe-i so piccin.


110

E pe attenuâne ô scandalo attribuîse

O gran risorgimento da Nazion

Opea di sacrifizii e ardî feliçe

Di campioîn do pensceo e de l'azion;

Comme a mosca che a forza d’ingerîse

A pessigâ i cavalli e ô postiggion

A pretendeiva d’aveî strasciña

A vettûa fin in çimma da montâ.

